
ABSTRAK 

 

 

Kajian ini bertujuan mengenal pasti pelaksanaan dan strategi yang digunakan dalam 

pembudayaan Biah Solehah  dan hubungannya dengan penghayatan akhlak pelajar 

Tingkatan Empat SMKA di Malaysia. Kajian ini menggunakan teori Ibn Khaldun 

untuk mengkaji strategi pelaksanaan Biah Solehah. Kajian ini menggunakan 

pendekatan kuantitatif dan disokong oleh pendekatan kualitatif. Seramai 886 orang 

pelajar tingkatan empat SMKA dipilih secara rawak berstruktur untuk menjawab 

borang soal selidik. Manakala 5 orang guru SMKA dipilih secara rawak  untuk ditemu 

bual secara separa berstruktur. Data kajian telah dianalisis secara deskriptif dan 

inferensi menggunakan peratus, min, sisihan piawai, Ujian t-Test, ANOVA, Korelasi 

Spearman dan Regrasi Linear Mudah. Dapatan kajian menunjukkan pelaksanaan Biah 

Solehah berada pada tahap sederhana tinggi. Dapatan strategi pelaksanaan Biah 

Solehah dengan strategi Ansyitah, Qudwah, Amali, Talqin  dan Takrir pada tahap 

tinggi kecuali Taqlid pada tahap sederhana tinggi. Dapatan persepsi terhadap 

pembudayaan Biah Solehah  pada tahap sederhana tinggi. Dapatan persepsi pelajar 

terhadap penghayatan akhlak di dalam sekolah dan asrama  pada tahap tinggi dan 

penghayatan akhlak pelajar di luar sekolah dan asrama juga pada tahap tinggi. 

Dapatan temu bual  menunjukkan pembudayaan Biah Solehah, strategi pelaksanaan 

Biah Solehah dilaksanakan di sekolah dan pelajar mengamalkan akhlak yang baik 

walaupun terdapat segelintir yang bermasalah. Analisis inferensi perbezaan 

menunjukkan 10 hipotesis nol diterima manakala 2 hipotesis nol ditolak berdasarkan 

enam faktor demografi pelajar. Analisis korelasi pula menunjukkan strategi 

pelaksanaan Biah Solehah mempunyai hubungan yang signifikan  dengan 

penghayatan akhlak pelajar di dalam sekolah dan asrama (r=0.644, p<0.01) dan di 

luar sekolah dan asrama  (r=0.609, p<0.01). Manakala analisis regrasi membuktikan 

strategi pelaksanaan pembudayaan Biah Solehah memberikan sumbangan sebanyak 

39.6% terhadap penghayatan akhlak pelajar di dalam sekolah dan asrama, 

menyumbang 36.6% terhadap penghayatan akhlak pelajar di luar sekolah dan asrama. 

Strategi pelaksanaan Biah Solehah memberi kesan yang positif terhadap pembentukan 

akhlak pelajar dan boleh dijadikan sebagai alternatif selain pembelajaran dan 

pengajaran oleh Kementerian Pendidikan Malaysia, Jabatan Pendidikan Negeri dan 

sekolah. 

BIAH SOLEHAH AND CHARACTER APPRECIATION OF STUDENTS’ 

BEHAVIOUR OF SEKOLAH MENENGAH KEBANGSAAN AGAMA 

(SMKA) 

 

 

ABSTRACT 

 

 

The purpose of this research is to identify the implementation strategies used in the 

acculturation of Biah Solehah and its relation to the moral appreciation of Form Four 

SMKA students in Malaysia which emphasize the theory of Ibn Khaldun via a 

quantitative approach and supported by qualitative approach. A total of 886 students 

were randomly selected to answer the questionnaire. Five teachers of SMKA were 

also randomly selected for the semi-structured interview. Data were descriptively and 

inferentially analyzed using percentage, mean, standard deviation, t-test, ANOVA, 

Spearman Correlation and Easy Linear Regression. Findings of the implementation of 

Biah Solehah indicating that Ansyitah, Qudwah, Amali, Talqin and Takrir at high 

level except Taqlid at moderate level. The perception towards acculturation of Biah 

Solehah was at moderate level, students’ perceptions of moral appreciation in schools 

and dormitories at high level and the comprehension of students’ behaviour outside 

school and dormitory at a high level. A conducted interview shows that the 

acculturation of Biah Solehah, the execution of its implementation strategies in 

schools and students adapting good character albeit the few inevitable glitches. 

Inferential differences analysis showed 10 null hypothesis are accepted and 2 null 

hypothesis are rejected by six students based on demographic factors. On the other 

hand, correlation analysis showed that implementation strategy of Biah Solehah has a 

significant relationship with the appreciation of students’ behaviour in schools and 

hostels (r = 0.644, p<0.01) and outside both (r = 0.609, p<0.01). The regression 

analysis proves acculturation strategy implementing Biah Solehah contributed 39.6% 

to the understanding of students’ behaviour in schools and hostels, and 36.6% to the 

appreciation of students’ behaviour outside school and dormitory. Biah Solehah 

implementation strategy had a positive effect on the moral development of students 

and  it is suitable for use as an alternative to learning and teaching by the Ministry of 

Education, the State Education Department and the school. 

BAB 1 

 

 

 

 

PENDAHULUAN 

 

 

 

 

1.1 Pengenalan 

 

Sistem pendidikan di Malaysia bermatlamat untuk melahirkan modal insan yang 

seimbang dari segi intelek, rohani, emosi dan jasmani (Ahmad Mohd Salleh, 2000) 

sebagaimana yang terkandung dalam Falsafah Pendidikan Kebangsaan dalam akta 

Pendidikan 1996 (550) bahawa: 

 

“Pendidikan di Malaysia adalah suatu usaha berterusan ke arah 

memperkembangkan lagi potensi individu secara menyeluruh dan bersepadu 

untuk mewujudkan insan yang seimbang dan harmonis dari segi intelek, 

rohani, emosi dan jasmani berdasarkan kepercayaan kepada Tuhan. Usaha 

ini adalah bertujuan untuk melahirkan rakyat Malaysia yang berilmu 

pengetahuan, berketrampilan, berakhlak mulia, bertangunggjawab dan 

berkeupayaan mencapai kesejahteraan diri serta memberikan sumbangan 

terhadap keharmonian dan kemakmuran keluarga, masyarakat dan negara.” 

     

(Lembaga Penyelidikan Undang-undang, 2011) 

Justeru, Pendidikan Islam  merupakan satu elemen penting dalam Sistem 

Pendidikan Kebangsaan dan menjadi mata pelajaran teras dalam Kurikulum 

Pendidikan Kebangsaan. Falsafah Pendidikan Islam menyatakan bahawa: 

 

“Pendidikan Islam ialah suatu usaha berterusan untuk menyampaikan ilmu, 

kemahiran dan penghayatan Islam berdasarkan Al-Quran dan As-Sunnah 
bagi membentuk sikap, kemahiran, keperibadian mulia dan pandangan hidup 

sebagai hamba Allah yang mempunyai tanggungjawab untuk membantu diri, 

masyarakat,alam sekitar dan negara ke arah mencapai kebaikan di dunia dan 

kesejahteraan abadi di akhirat.” 

(Kementerian Pelajaran Malaysia, 2012) 

 

Selain  pengajaran dan pembelajaran mata pelajaran Pendidikan Islam, 

pelbagai usaha telah dilaksanakan di sekolah untuk melahirkan insan yang menjurus 

kepada amalan  keagamaan dan membentuk akhlak yang mulia dalam kalangan 

pelajar dengan mengadakan program di luar waktu pengajaran dan pembelajaran  

seperti menjalankan aktiviti usrah dan  solat berjemaah bagi mewujudkan satu budaya 

atau iklim agama yang dapat membina personaliti Islam (Mahi Din Sari, 1998). 

 

Usaha untuk melahirkan pelajar yang mempunyai pegangan dan mengamalkan 

ajaran Islam bukan hanya dipengaruhi oleh pengajaran dan pembelajaran Pendidikan 

Islam semata-mata tetapi juga dipengaruhi oleh faktor persekitaran iaitu kaedah 

seseorang itu dalam menjalani kehidupan seharian. Menurut Ismail Ibrahim (2012) 

pengaruh persekitaran merupakan satu elemen penting dalam pembentukan watak, 

cara berfikir, sikap dan pembangunan manusia itu sendiri sebagai makhluk Allah yang 

dilahirkan dalam keadaan suci bersih mengikut acuan fitrahnya. 

Pembentukan watak dan keperibadian bertepatan dengan  hadis Rasulullah 

SAW  mengenai peranan ibu bapa yang diriwayatkan oleh Imam Muslim yang 

bermaksud : 

 

“ Setiap anak yang dilahirkan cenderung kepada fitrah (Islam), akan tetapi 

kedua   orang tua yang akan menjadikannya seorang Yahudi atau Nasrani 
atau Majusi.”  

 

                       (Sahih Muslim, Kitab al Qadr, hlm 458 : 2658) 

 

Al-Nawawi (2003) telah menjelaskan maksud hadis di atas bahawa setiap 

kanak-kanak yang dilahirkan itu secara fitrahnya  cenderung kepada kehendak Islam, 

akan tetapi pengaruh ibu bapa memainkan peranan yang penting dalam memastikan 

kecenderungan itu berterusan. Ibnu Khaldun  (1993)  menerangkan “fitrah” 

bermaksud potensi baik, apa yang dimaksudkan dengan menjadi Yahudi, Nasrani, dan 

Majusi bermakna menyesatkannya. Ibu bapa yang menjadikan perkembangan anak-

anak menyimpang daripada sifat dasar yang suci seterusnya berkembang ke arah 

kebaikan. Hadis tersebut menerangkan, bahawa fitrah yang dibawa sejak lahir itu 

sangat besar dipengaruhi oleh persekitaran. Persekitaran yang baik dapat 

menghasilkan akhlak yang sempurna dalam diri sendiri berdasarkan pengamatannya 

kepada faktor-faktor persekitaran. Usaha membentuk akhlak bermula sebelum 

kelahiran seseorang anak iaitu dengan pemilihan bakal isteri atau suami yang baik. 

Pengaruh kedua ibu bapa atau salah seorang daripadanya adalah penting untuk 

memastikan kecenderungan itu berterusan atau sebaliknya. Hasil dari penampilan 

akhlak ibu bapa, guru dan masyarakat sekeliling akan memberi suasana persekitaran 

yang baik kepada anak-anak (Azhar Ahmad, 2006). 

Peranan ibu bapa dan masyarakat persekitaran penting dalam membentuk 

akhlak golongan kanak-kanak sebagaimana firman Allah dalam surah Asy Syams: 

91:8-10. 

                    

                                               

 

Maksudnya :“Maka Dia mengilhamkan kepadanya (jalan) kejahatan dan 

ketaqwaan, sesungguhnya beruntung orang yang menyucikannya (jiwa itu) 

dan sungguh rugi orang yang mengotorinya”. 

(Abdullah Basmeh, 2001) 

 

 Maksud ayat 8 hingga 10 surah Asy Syams di atas menjelaskan tentang proses 

pembentukan keperibadian manusia yang dipengaruhi oleh ilham sama ada ia menuju 

kepada jalan yang baik atau yang buruk. Pengaruh-pengaruh baik atau buruk 

merupakan pengaruh-pengaruh yang wujud daripada persekitaran dalam kehidupan 

seseorang. 

 

 

1.2 Latar belakang kajian 

 

Menurut Ibn Khaldun (1993), daya olahan  fikiran   manusia   dibentuk oleh 

persekitaran yang mampu membentuk suatu sistem spesifik. Hasil daripada sistem 

tersebut  akan membentuk amalan budaya. Oleh itu, perubahan budaya dapat 

dilaksanakan dengan memberi pendidikan secara menyeluruh dalam usaha mengubah 

aturan hidup supaya menjadi lebih baik. Manusia secara semulajadi mempunyai sifat 

baik dan sifat jahat, malahan pengaruh persekitaran, masyarakat dan pendidikan 

merupakan faktor pengubah manusia ke arah sifat  baik atau jahat disebabkan 

kehidupan manusia berbeza-beza berdasarkan persekitaran yang didiami. Sekiranya 

persekitaran dipengaruhi oleh sistem pendidikan yang baik, maka manusia pasti 

memilih kebaikan dan jika persekitaran dipengaruhi oleh sistem yang buruk sudah 

pasti manusia akan memilih kejahatan.  Ibnu  Khaldun (1993) juga telah 

memfokuskan kepentingan persekitaran dan suasana masyarakat dalam membentuk 

tingkah laku, pemikiran dan kepintaran manusia. 

 

 Usaha membentuk tingkah laku dan pemikiran berlaku dalam sistem 

pendidikan yang dilaksanakan di sekolah melalui kurikulum akademik. Sekolah 

merupakan tempat berlakunya pertembungan, asimilasi dan pembentukan watak dan 

pemikiran seseorang pelajar (Jaffary Awang, 2008). Manakala sekolah yang berkualiti 

ialah sekolah yang mampu melaksanakan fungsinya dengan berkesan dan sentiasa 

berupaya melaksanakan penambahbaikan dalam membudayakan persekitaran yang 

baik  (Zakiah Ariffin, 2005). 

 

Pemupukan nilai dan moral pelajar bukan sahaja boleh dilakukan melalui  

kurikulum akademik semata-mata tetapi boleh juga dilaksanakan menerusi kurikulum 

yang tersembunyi (hidden curriculum) seperti pembentukan budaya sekolah yang 

baik.   Pada tahun 1996, Kementerian Pelajaran Malaysia melalui Jabatan Pendidikan 

Islam dan Moral telah memperkenalkan  Iklim Dini  untuk dihayati oleh semua warga 

sekolah di bawah Kementerian Pelajaran Malaysia. Iklim Dini ialah suasana 

keagamaan yang berlaku di sekolah merujuk kepada amalan dan kebiasaan seseorang 

yang mengamalkan dan mempraktikkan ajaran Islam dalam kehidupan seharian 

komuniti berkenaan (Mahi Din Sari, 1998).  




